
 
 

 

113年天母國小校內語文競賽-臺灣客語朗讀文章(四縣腔) 

01  鬧熱个落水天 

                                   曾菁怡 

 

鬧鐘鈴~鈴~鈴~響咧！大嫲聲喊𠊎𠊎遽遽䟘床，再過忍

床就赴毋掣去學校讀書咧。𠊎𠊎目西西伸手撳忒鬧鐘，又 

過橫落舒適个眠床，毋盼得摎佢分開。欸！毋係天光咧？

外背仰還係暗摸胥疏探頭看出去原來係天公派烏雲使者 

來通知𠊎𠊎兜──愛落水咧！ 

有人認為落水天係麻煩天，出門愛著水衣，無就擎

遮仔，係無細義，衫褲又會涿到溼溚溚仔，去哪就毋方

便。學生仔最惱無法度出去打球仔、搞尞，一下課先生

就掌等，麼人都做毋得出去涿水，所以一看啊著落水，

大家就唉唉唧唧，目盯盯仔看等雨水號等歸隻運動坪，

實在還慍悴哦 

毋過，落水天對𠊎𠊎來講顛倒係盡鬧熱个日仔。朝晨

頭一出門，滿街路就係淰淰个車仔，這片嗶嗶；該片叭

叭，像久見个朋友相借問樣，大家相賽講 起 恁久無看

著个思念。該兜行路个人，擎等一支支遮仔花，分雨水

一滋潤，就開出五彩个花來，行來行去像比麼人个花較

靚。你係聽較真兜，該雨水打在車頂、屋頂、水窟抑係

樹葉仔頂高个聲音全部無共樣，有高、有低﹔有大聲、

有細聲像唱歌仔分你聽樣。成時，雷公還會用𥍉𥍉爧打燈

光用響雷伴奏，你講，係毋係已生趣？ 

𠊎𠊎當好在落水天打早就去學校，因為該兜平常時囥核

核个蝓螺、蟲䘆全部都會趖出來搞水。學校圍牆係紅毛泥作

个，壁頂个溜苔青里里仔，落水該下，蝓螺爬上爬下陣打陣，

有个相賽看麼儕爬較遽，有个彎來斡去做起畫圖个藝術家，

又有个停跎在圍牆頂高享受涿水个清涼，逍遙自在。 

落水天出來搞尞个蟲䘆盡好膽，衫褲無著就緊拚拚仔

出來搞水溝壢肚朗朗滾个水流已刺激，幾尾蟲䘆分水沖過去 

還會搖來擺去，暢到奈毋得。有个蟲䘆大擘擘仔趖到路町來，

較砸身个還做得趖轉去；較㜮个將就橫在路徑頭，分天公做

主咧！ 

鬧熱个落水天，有人懊惱，有人歡喜，天公無法度分逐

儕納意，俚就愛自家改變想法，不管麼个天都係盡好个天。

02 祕密森林 

                                      林貴珠 
 

𠊎𠊎從細斯當好在山林肚、河壩脣搞尞一到放尞日就滿哪

仔遊遊野野，搞到斷烏正轉屋。記得讀小學該下，總係好跈

阿娥厥姆去美濃山下拈樵，阿娥厥爸當早就過身咧，單淨倚

恃厥姆做小工來畜一屋大細，阿娥盡知人我，放尞日總係會

跈厥姆去山肚拈樵相添 𠊎𠊎長下挷衫尾跈等去摎佢兜共下山

林肚遶尞對𠊎𠊎來講，這座山林全全係寶。 

打早𠊎𠊎背等飯包摎佢兜共下去在山林肚𠊎𠊎兜搞囥人尋 

摎，這一大片个山林變到𠊎𠊎兜个運動坪躘上躘下 ，在樹頂 

爬上爬下毋輸山猴仔，麼个愁慮早就飛走咧，飛到天西恁遠 

去，𠊎𠊎个心情就像著等靚靚花裙在該跳舞个蝶仔，飛上飛下， 

仰般自在、仰般快樂！走到汗流脈落斯去山坑脣搞水，山坑

水鮮又鮮、啉一口透心涼，坑水涼又甜，較贏雜貨店个枝冰 。

續等揙石牯捉蝦公、捉毛蟹、捉魚仔唱等𠊎𠊎自家个山歌，快

樂个歌聲跈等坑水傳遍歸隻山窩壢壁，流過莊頭，流到闊野

野个天際。 

成時膨尾鼠來做伴，佢个嘴蠕蠕動看等𠊎𠊎兜手町个零嗒，

餳到佢口水強強就會跌下來咧，實在得人惜！還有頷頷拜 

个山狗太，𠊎𠊎看你，你看𠊎𠊎，成時四腳惹天盡生趣行到竻竹 

頭下聽著唧唧唧个叫聲；𠊎𠊎兜摎手町个銅笐仔張淰水灌落地  

 

 

 

泥下个空肚，無幾久就看著另外一隻空仔趖出土狗仔來，一隻、

兩隻，成時做得透 著三、四隻土狗仔。搞悿咧，坐在相思樹

下，山風柔柔仔吹過樹林，聽等土狗仔唧唧滾挨弦仔，山坑水

摎竻竹合奏出大自然个樂曲，這係最餳人聽个音樂。 

快樂个時間總係恬恬仔溜啊過，一𥍉𥍉目就到斷烏愛轉屋

咧，猴嫲背等細猴仔攀籬吊壁愛轉竇，𠊎𠊎兜就踏等紅霞下山 

貓頭鳥咕咕滾摎𠊎𠊎兜講「正來尞」，伯姆㧡等淰淰个幸福，𠊎𠊎

乜袋等淰淰个快樂轉屋，感謝這座山林加添𠊎𠊎生趣又無共樣

个童年生活，感謝一溜里來陪等𠊎𠊎成長个好山好水，對𠊎𠊎來

講 ，搞上搞下毋當美濃山下，這係𠊎𠊎心肝肚最靚个祕密森林 。 

1 躘上躘下：音 l i ung ˇs h ongˋliungˇha ˋ；跑來跑去。 

2 透 音 teu+；灌水入洞，使蟲出來。 

